
Vijećnička pitanja 
 
Armin Bašić: je postavio dva vijećnička pitanja. Prvo je kada se planira iscrtavanje 
horizontalne saobraćajne signalizacije u gradskom području i u Ulici branilaca?  Drugo 
pitanje je u kojoj fazi se nalazi rješavanje problema neispunjavanja uslova Općine Kakanj za 
status ispitnog mjesta za polaganje ispita za vozače motornih vozila? 
 
Dževdet Huskić: je postavio dva vijećnička pitanja. Prvo pitanje je kakva je budućnost 
sredstava u iznosu od 300.000,00 KM koje je Vlada ZDK izdvojila za 
rekonstrukciju/proširenje kapaciteta Gradske biblioteke u Kaknju prije 3 godine? Drugo 
pitanje je da li su održane konsultacije sa zdravstvenim institucijama nakon dobijanja 
laboratorijskih nalaza analize vode, te da li su izvršene dodatne analize i zašto građani nisu 
upozoreni na alarmantno povećane koncentracije barijuma, uz podsjećanje da su zabilježene 
vrijednosti čak 40 puta veće od preporuka SZO? 
 
Mirela Kubura: je postavila vijećničko pitanje u vezi putne komunikacije prema MZ Brnj (na 
području kamenoloma Hidrogradnja) i pitala: - ko je donio odluku o postavljanju saobraćajnih 
znakova zabrane saobraćaja na toj lokaciji; - ko je izvršio postavljanje navedenih 
saobraćajnih znakova; - zašto, ukoliko je put zaista nesiguran za odvijanje saobraćaja, nije 
organizovano i jasno označeno preusmjeravanje saobraćaja alternativnim putnim pravcem 
koji postoji i koji se također nalazi u kamenolomu, odnosno zašto nije postavljena fizička 
barijera kako bi se spriječilo odvijanje saobraćaja, posebno ukoliko postoji opasnost za 
vozače i pješake; - da li je izvršena stručna procjena stanja puta koja opravdava potpunu 
zabranu saobraćaja; - kada se planira sanacija oštećenog dijela puta?  
 
Vinka Aletović: je postavila vijećničko pitanje da li je izvršen uvid u stanje dionice puta od 
područne škole „Ahmed Muradbegović“ do bazena Bilješevo, a u skladu s odgovorom koji je 
dobila na ranije podnesenu vijećničku inicijativu? 
Adnan Demir: je postavio dva vijećnička pitanja. Prvo je kada će započeti realizacija davno 
najavljenog projekta izgradnje nove zgrade Hitne pomoći ili bar pokrenuti ozbiljnija ulaganja u 
jačanje primarne zdravstvene zaštite kroz obnovu infrastrukture i rješavanje nagomilanih 
kadrovskih problema u JU „Dom zdravlja sa stacionarom“ Kakanj? Drugo pitanje je u vezi 
rekonstrukcije i sanacije dionice lokalne ceste Zgošća – Tršće, za koji projekat su odobrena 
namjenska sredstva kroz dva odvojena granta u ukupnom iznosu od 546.928,48 KM 
sredstava, te je tražio informacije: - koliko je od navedenog iznosa sredstava do danas 
utrošen i za koje konkretne radove; - koliko odobrenih sredstava je još uvijek neutrošeno; - 
kada se planira nastavak i konačan završetak rekonstrukcije predmetne dionice puta? 

 
Vijećničke inicijative  
 
Dževdet Huskić: je pokrenuo dvije vijećničke inicijative. Prva inicijativa je za privremenu 
suspenziju propisa kojim građanima nije dozvoljen ulazak u zgradu Općine i šalter-salu 
ukoliko nisu u dugim hlačama, za vrijeme ekstremno visokih temperatura, zbog čega je 
apelovao na općinske službe, javna preduzeća i javne ustanove za fleksibilniju primjenu 
pravilnika ili odluka o načinu odijevanja u institucijama i preduzećima. Također, pozvao je 
javna preduzeća i ustanove da, za radnike koji posao obavljaju na otvorenom, poput 
zaposlenih u Vodokomu i Energokomu, omoguće nošenje dugih šorceva, svugdje gdje je to 
zakonski i sa aspekta sigurnosti na radu moguće. Druga inicijativa je za postavljanje 
dodatnih javnih česmi u gradskom području. Podsjetio je da na području Kaknja, u užem 
središtu, postoje samo dvije javne česme (ispred Sahat kule i na gradskoj pijaci), zbog čega 
je tražio postavljanje česmi na dječijim i sportskim igralištima, u parkovima i duž „Male ulice“.  
 
Dženan Ajdinović: je pokrenuo vijećničku inicijativu za smanjenja negativnog utjecaja na 
okoliš, zbog zaštite zdravlja građana i poboljšanja uslova života stanovnika Kaknja, te je 
predložio sljedeće:  



1. Da se u postupku obnove okolinske dozvole za Heidelberg Materials Cement BiH d.d. 
Kakanj, u tekst nove dozvole kao obavezujuće mjere uvrsti: - obaveza javnog objavljivanja 
podataka sa sistema kontinuiranog mjerenja emisija u zrak u realnom vremenu (SO₂, NOx, 
CO i čvrste čestice) na web stranici kompanije, na lokalnim medijima ili na drugi način kojim 
bi se omogućio uvid u rezultate mjerenja; - obaveza dostavljanje nadležnim općinskim 
službama i/ili javno objavljivanje rezultata svih periodičnih (polugodišnjih) laboratorijskih 
mjerenja dioksina i furana, s obzirom da to postrojenje u proizvodnom procesu koristi 
alternativna goriva i RDF; - obaveza redovnog mehaničkog čišćenja, pranja i održavanja 
industrijske ceste (od naselja Malješ, Karaulsko Polje i Povezice do TC Kakanj) kojom se 
dopremaju sirovine za proizvodnju cementa, a koja je dugogodišnji generator sekundarnog 
zagađenja okolnih naselja i gradskog područja; - obaveza dostavljanja općinskim službama 
i/ili objavljivanje podataka o kvalitetu alternativnih goriva. 
2. Da JP Elektroprivreda BiH d.d. Sarajevo – Podružnica TE „Kakanj“ podatke iz postojećeg 
kontinuiranog monitoringa na dimnjacima TE Kakanj učine javno dostupnim u realnom 
vremenu i u što kraćem roku, odmah i bez odlaganja, ne čekajući proces obnove okolinske 
dozvole 2027. godine. 
3. Da Federalno ministarstvo okoliša i turizma pri izdavanju nove okolinske dozvole za 
Heidelberg Materials Cement BiH d.d. Kakanj ove godine, i nove okolinske dozvole za JP 
Elektroprivreda BiH d.d. Sarajevo – Podružnica TE „Kakanj“ naredne godine, uzme u obzir 
kumulativni uticaj postojećih zagađivača na području općine Kakanj, specifičnu mikroklimu 
posebno za kotlinsko područje gradskog i prigradskog dijela općine, naročito u zimskom 
periodu, te da u skladu s tim i u skladu sa odredbama Zakona o zaštiti okoliša Federacije 
BiH, propiše strožije mjere i niže granične vrijednosti ispuštanja polutanata od onih koji su 
uobičajeni u redovnim BAT procedurama, a sve u cilju zaštite zdravlja stanovništva općine 
Kakanj. 
Pozivajući se na Zakon o zaštiti zraka Federacije BiH i pravo lokalne samouprave na zaštitu 
životne sredine i Aarhasku konvenciju koja garantuje pravo građana na ekološke informacije, 
zahtijeva od oba operatera da u svoje okolinske dozvole unesu gore navedene aktivnosti 
kako bi i na taj način učinili dodatni napor na smanjenju negativnog utjecaja na okoliš, te na 
taj način poboljšali uvjete života u općini Kakanj. 
 
Armin Bašić: je pokrenuo dvije vijećničke inicijative. Prva inicijativa je za uređivanje i 
kresanje rastinja uz putni pojas na području svih mjesnih zajednica i u samoj gradskoj jezgri, 
koje zaklanja saobraćajnu signalizaciju, otežava saobraćanje i mimoilaženje i stvara opasne i 
nepregledne situacije. Druga inicijativa je za sanaciju ceste na potezu od Željezničke stanice 
prema naseljima Koprivnica i Donji Banjevac, gdje je putna komunikacija u katastrofalnom 
stanju, što stvara ogromnu materijalnu štetu na vozilima, te otežava saobraćanje prema 
navedenim naseljima (udarne rupe, kanali pored ceste i drugo). 
 
  
Ilda Arnautović: je pokrenula dvije vijećničke inicijative. Prva je za sanaciju dijela puta 
Vatrogasne ulice u MZ Doboj. Predlaže da se izvrši procjena stanja dijela puta Vatrogasne 
ulice, odnosno slijepog kraka ulice na dionici od ulice Vinski put pored izvora „Studenac“ do 
željezničke pruge, te da se u skladu s nalazom o stanju na terenu, raspoloživim budžetskim 
sredstvima i prioritetima, pristupi njenoj sanaciji. Druga inicijativa se odnosi na pokretanje 
aktivnosti za uspostavu savremenih modela dostupnosti lijekova izvan radnog vremena 
apoteka. U tom pravcu predlaže da Općina Kakanj u saradnji sa nadležnim zdravstvenim 
ustanovama, resornim ministarstvima i drugim relevantnim institucijama, pokrene aktivnosti 
na analizi mogućnosti uvođenja savremenih modela dostupnosti lijekova građanima izvan 
radnog vremena apoteka, te da, ukoliko se utvrdi potreba, inicira odgovarajuće izmjene 
zakonskih i podzakonskih propisa prema nadležnim nivoima vlasti. 
 
Vinka Aletović: je pokrenula vijećničku inicijativu da za hitnu procijenu stanja i sanaciju puta 
u MZ Bištrani zbog pojave klizišta. Podsjetila je da je Savjet MZ Bištrani u proteklom periodu 
nadležnim službama podnio zahtjev za sanaciju lokalnog puta koji je ozbiljno oštećen usljed 



pojave klizišta, čime je značajno narušena sigurnost odvijanja saobraćaja, te postoji realna 
mogućnost daljeg aktiviranja klizišta ukoliko se ne pristupi blagovremenoj sanaciji. 
 
Predsjedavajući je konstatovao da je vijećnik Mustafa Subašić podnio vijećničku inicijativu 
bez korištenja govornice.  
 
Mustafa Subašić: je pokrenuo vijećničku inicijativu da za uređenje školskog dvorišta i 
poligona područne škole „Mula Mustafa Bašeskija“ u Tršću. Na istom je neophodno izvršiti 
sanaciju, odnosno zamjenu pojedinih elemenata mobilijara, rekonstrukciju betonske ograde i 
fontane, iscrtavanje linija za sportske igre, izradu i ugradnju nove kapije, kao i druge radove 
koji će prostor učiniti funkcionalnim, sigurnim i primjerenim njegovoj namjenim, obzirom da 
se sve trenutno nalaze u zapuštenom stanju. 
 


